
Shri Shailesha Charana Sharana Ashtakam

શ્રીશૈલેશચરણશરણાષ્ટકમ્

ગૌરીમનોહર ! સુરાસુરમૌનિવૃન્દ
સંસેવિતાઙ્ઘ્રિયુગ  ! ચન્દ્રકલાવતંસ !

કૈલાસવાસ ! કરુણાકર ! ભક્તબન્ધો !
શ્રીશૈલવાસ ! ચરણં શરણં તવાસ્મિ॥ ૧॥
ભક્તાર્તિહાર   ! ભવબન્ધવિનાશકેશ !

દિવ્યાપગાકલિતકાન્તજટાકલાપ !

શેષાહિભૂષ! વૃષવાહન ! વ્યોમકેશ !

શ્રીશૈલવાસ ! ચરણં શરણં તવાસ્મિ॥ ૨॥
ભૃઙ્ગીશસેવિત  ! ગણેશકુમારતાત !

મૃત્યુઞ્જય ! ત્રિપુરદાનવભેદકારિન્ !
પાણાવુપાત્તમૃગડામરુકત્રિશૂલ !

શ્રીશૈલવાસ ! ચરણં શરણં તવાસ્મિ॥ ૩॥
નાગેન્દ્રચર્મવસનાગ્નિરવીન્દુનેત્ર !

નારાયણીપ્રિય ! મહેશ ! નગેશ ! શમ્ભો !
મૌનિપ્રિયાશ્રિતમહાફલદોગ્રરૂપ
શ્રીશૈલવાસ ! ચરણં શરણં તવાસ્મિ॥ ૪॥
સર્વાર્તિભઞ્જન   ! સદાશિવ ! દાનવારે !
પાર્થપ્રહારકલિતોત્તમમૂર્થભાગ !

યક્ષેશસેવિતપદાબ્જ ! વિભૂતિદાયિન્ !
શ્રીશૈલવાસ ! ચરણં શરણં તવાસ્મિ॥ ૫॥
શ્રીભ્રામરીશ ! મદનાન્તક ! કૃત્તિવાસ  !

સર્પાસ્થિરુણ્ડકલિતામલહારધારિન્ !
ભૂતેશ ! ખણ્ડપરશો ! ભવબન્ધનાશ !

શ્રીશૈલવાસ ! ચરણં શરણં તવાસ્મિ॥ ૬॥

સર્વાગમસ્તુત ! પવિત્રચરિત્ર ! નાથ !

યજ્ઞપ્રિય ! પ્રણતદેવગણોત્તમાઙ્ગ  !

કલ્પદ્રુમપ્રસવપૂજિતદિવ્યપાદ !
શ્રીશૈલવાસ ! ચરણં શરણં તવાસ્મિ॥ ૭॥
શમ્ભો ! ગિરીશ ! હર ! શૂલધરાન્ધકારે !
શ્રીશૈલવાસ ! ભ્રમરામ્બિકયા સમેત !

શ્રી પાર્વતીદયિત ! સાક્ષિગણાધિપેડ્ય !

શ્રીશૈલવાસ ! ચરણં શરણં તવાસ્મિ॥ ૮॥
શ્રીશૈલં, શિખરેશ્વરં , ગણપતિં  , શ્રીહાટકેશં પુન
સ્સારઙ્ગેશ્વર , બિન્દુતીર્થમમલં, ઘણ્ટાર્કસિદ્ધેશ્વરં
ગઙ્ગાં  શ્રી ભ્રમરામ્બિકાં ગિરિસુતામારામવીરેશ્વરં
શઙ્ખં  ચક્રવરાહતીર્થકલિતં શ્રીશૈલનાથં ભજે॥ ૯॥
ઇતિ શ્રીશૈલેશચરણશરણાષ્ટકં સમ્પૂર્ણમ્ ।

